
Prémiu kona-ba Direitus Umanus 

Sérgio Vieira de Mello 2008

Timor-Leste

Introdusaun
Atribuisaun “Prémiu kona-ba Direitus Umanus Sérgio Vieira de Mello 2008” ba dala uluk nu'udar akontesimentu nasionál iha Timor-Leste. Objetivu prémiu sira-ne'e nian maka fó rekoñesimentu ba kontribuisaun boboot ba nasaun iha área direitus umanus, husi ema individuál, ka grupu ka instituisaun ruma Estadu nian, iha Timor-Leste.  

Maski iha Istória sosiál no polítika Timor-Leste nian iha violasaun direitus umanus oioin durante dékada hirak, balu dokumentadu balu bazeia ba ema nia haktuir, restaurasaun independénsia nian iha 2002 halo direitus umanus sai abut-no-hun ida ba demokrasia nurak Timor nian.  

Timor-Leste hakohak ideál sira hanesan dame, seguransa, estabilidade no koezaun sosiál. Atu halo ideál sira-ne'e sai realidade, indivíduu sira, sosiedade sivíl, instituisaun sira Estadu nian no komunidade internasionál serbisu, hamutuk no ketaketak, atu la'o ba oin hodi buka hetan ideál sira-ne'e. Iha buat oioin ne'ebé nakfila no hadi'a daudaun neineik no sei kontinua nakfila tan nafatin ba oin. 

“Prémiu kona-ba Direitus Umanus Sérgio Vieira de Mello 2008” kontribui ba prosesu “nakfilak pozitivu” ida-ne'e iha Timor-Leste, nomeadamente: 

1. hahi'i no fó rekoñesimentu públiku ba kontribuisaun boboot husi ema no/ka grupu timoroan iha área direitus umanus nian; 

2. subliña progresu ne'ebé alkansa tiha ona iha Timor-Leste iha área direitus umanus nian; e

3. habarani timoroan defensór, ativista, promotór no fornesedór servisu direitus umanus nian iha sira-nia knaar tanba sira serbisu la kole hodi promove direitus umanus ba ema hotu-hotu. 

Objetivu Prémiu sira-nian

Objetivu husi prémiu nasionál direitus umanus nian sira-ne'e atu kontribui hodi dezenvolve no hametin dame, seguransa, estabilidade no koezaun sosiál, no enkoraja respeitu, protesaun no promosaun ba direitus umanus no liberdade fundamentál sira hotu ne'ebé konsagra iha Konstituisaun Timor-Leste nian no mós iha tratadu internasionál sira hotu ne'ebé Timor-Leste hola parte.  

Finansiamentu ba Prémiu sira no sira-nia Administrasaun

Tanba prémiu sira-ne'e nu'udar inisiativa ida ne'ebé buka atu hetan apoiu iha nasaun tomak no mós atu halibur ema hotu-hotu hodi fó-valór ba direitus umanus ba dezenvolvimentu, dame, seguransa no estabilidade iha Timor-Leste, inisiativa “Prémiu kona-ba Direitus Umanus Sérgio Vieira de Mello” ne'e Prezidénsia Repúblika Demokrátika Timor-Leste nian maka sei administra no finansia hahú iha 2009. Atribuisaun prémiu sira-nian ba dala uluk, iha 2008, sei hetan finansiamentu husi UNMIT. 

Prémiu hira mak atu atribui 

Iha loron-10 fulan-Dezembru 2008 sei atribui prémiu rua. Prémiu rua ne'e hanesan iha aspetu hotu-hotu.

· Prémiu ida sei atribui ba kontribuisaun boboot iha promosaun ba respeitu no protesaun ba direitu sivíl no polítiku sira. 

· Prémiu ida seluk sei fó ba kontribuisaun boboot iha promosaun ba respeitu no protesaun ba direitu ekonómiku, sosiál no kulturál sira. 

Kandidatura ba Prémiu

Ami konvida sosiedade sivíl, instituisaun sira Estadu nian no komunidade internasionál atu aprezenta kandidatura. Prémiu sei bele fó de'it ba sidadaun timoroan, organizasaun la-governamentál sira ho baze iha Timor-Leste, no mós instituisaun sira Estadu Timor-Leste nian. 

Ema bele hetan formuláriu ba kandidatura iha odamatan prinsipál iha fatin Prezidénsia Repúblika Demokrátika Timor-Leste, ka bele halo download husi UNMIT nia site iha internet (www.unmit.org). 
Períodu atu aprezenta kandidatura ba atribuisaun prémiu sira-nian ba dala uluk ne'e iha 2008 la'o agora daudaun. Formuláriu ba kandidatura tenke prienxe no haruka ba Prezidénsia Repúblika Demokrátika Timor-Leste nian, ka bele email ba assessoriageralpr.rdtl@gmail.com até loron-6 fulan-Dezembru 2008.
PRÉMIU kona-ba DIREITUS UMANUS 

SÉRGIO VIEIRA DE MELLO2008
TIMOR-LESTE
Formuláriu ba Kandidatura

Formuláriu ne'e tenke hatama até loron-6 fulan-Dezembru 2008 ba:

 “Prémiu kona-ba Direitus Umanus Sérgio Vieira de Mello” 

Prezidénsia Repúblika nian

Repúblika Demokrátika Timor-Leste nian

Dili, Timor-Leste

Email ba: assessoriageralpr.rdtl@gmail.com
Ema, Grupu ka Instituisaun Estadu nian ne'ebé sai kandidatu nia naran 

Diresaun kandidatu nian (inklui nº telefone, númeru faks, no e.mail)

Sé maka nomeia ka propoin kandidatura (organizasaun nia naran, nº telefone,  númeru faks, no e.mail)

Favór ida, tuirmai hatudu (hakerek “X” ida) nomeasaun ba kandidatu ne'e ba kategoria prémiu ida-ne'ebé:

· DIREITU SIVÍL NO POLÍTIKU SIRA 

· DIREITU EKONÓMIKU, SOSIÁL NO KULTURÁL SIRA 

Favór ida HAKEREK iha-ne'e informasaun kona-ba kandidatu nia kontribuisaun ba kauza direitus umanus nian iha Timor-Leste, ne'ebé sai razaun ba kandidatura ida-ne'e ba kategoria ne'ebé hatudu tiha iha leten. Favór ida fo informasaun detailu. Quandu presiza bele uza tan surat tahan.

